
Ágrip  

Greinargerð þessi er skrifuð út frá fræðilega hluta verkefnahefta sem ætluð eru foreldrum 

elstu barna á leikskóla. Heftin útbjuggum við með það í huga að auðvelda foreldrum að 

vinna með barni sem hefur hlotið slaka niðurstöðu úr einhverjum af þeim sjö þáttum sem 

prófaðir eru í HLJÓM-2 við lok leikskólagöngu. Hugmyndina fengum við eftir að hafa gert 

rannsókn í aðferðafræði sem sneri að því að athuga hvort grunnskólakennarar í tilteknum 

skóla á Suðurnesjum ynnu markvisst með niðurstöður HLJÓM-2 prófanna. Einnig tókum við 

stutt viðtöl við foreldra til að athuga þekkingu þeirra á gildi HLJÓM-2. Komumst við að því 

að ekki var unnið með nemendur út frá niðurstöðum úr HLJÓM-2 að öðru leiti en því að 

þær voru notaðar til þess að hafa jafna getuskiptingu í bekkjum. Í viðtölum við foreldra kom 

í ljós að langflestir gerðu sér ekki grein fyrir hvað HLJÓM-2 er eða hvað forspárgildi 

niðurstaðna hefur á námsárangur nemenda síðar á grunnskólagöngunni. Niðurstöður 

þessarar rannsóknar kveiktu hjá okkar áhuga á að útbúa hefti sem auðvelda foreldrum að 

vinna með barni sínu og er markmiðið að hafa þau einföld og á máli sem er ekki of fræðilegt. 

Vonumst við til þess að foreldrar geti nýtt sér heftin við að aðstoða barnið við að ná upp 

betri færni í þeim þáttum sem komu slakir út hjá þeim í HLJÓM-2. 

Formáli 

 

Greinargerð þessi er lögð fram sem lokaverkefni til B.Ed. gráðu í kennslufræðum við 

Menntavísindasvið Háskóla Íslands. Í henni verður fjallað um langtímarannsóknina HLJÓM-

2, mál- og hljóðkerfisvitund ásamt mikilvægi snemmtækrar íhlutunar, árangursríkrar 

þjálfunar og þátttöku foreldra í þeim efnum. Auk þess verða lögð fram vinnuhefti sem ætluð 

eru foreldrum barna sem hafa sýnt slaka eða mjög slaka færni í skimunarprófi HLJÓM-2 og 

standa höllum fæti í hljóðkerfis- og málvitund við lok leikskóla. Verkefnið er sprottið af 

einlægum áhuga okkar til að auðvelda foreldrum að aðstoða barnið með snemmtækri 

íhlutun fyrir komandi skólagöngu svo hún verði þeim sem farsælust. Bindum við vonir við 

að notkun vinnuheftanna komi til með að bera mælanlegan árangur. Verði svo, er 

hugmyndin að halda áfram með þetta verkefni og vinnuheftin sem rannsókn í 

meistaraverkefni.  

Þetta lokaverkefni er samið af okkur undirrituðum. Við höfum kynnt okkur siðareglur 

Háskóla Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Við vísum til alls efnis sem við höfum sótt til annarra eða fyrri eigin 

verka, hvort sem um er að ræða ábendingar, myndir, efni eða orðalag. Við þökkum öllum 

sem lagt hafa okkur lið með einum eða öðrum hætti en berum sjálfar ábyrgð á því sem 

missagt kann að vera. Þetta staðfestum við með undirskrift okkar. 

  

Reykjavík, 12. desember 2016 

  

Teresa Birna Björnsdóttir   Sigurrós Hrefna Skúladóttir 

1 Inngangur  

 

Öll börn hafa jafnan rétt til náms hér á landi og koma fjölmargir aðilar að námsuppeldi hvers 

og eins. Hjá flestum börnum byrjar námið í öflugu starfi leikskólanna sem að sífellt eflist 

með aukinni þekkingu í kennslu ungra barna. Við lok leikskólagöngu gera flestir leikskólar á 

landinu skimunarpróf sem heitir HLJÓM-2. Með prófinu er athugað hvar barnið er statt í 

hljóðkerfis- og málvitund. Ef barnið mælist slakt er hægt að beita snemmtækri íhlutun og 

auka líkur á að vel gangi í læsi og lestrarkennslu í byrjun grunnskólagöngu. Að lokinni 

fyrirlögn HLJÓM-2 eru niðurstöður kynntar foreldrum og er þessum upplýsingum ætlað að 

fylgja barninu áfram í 1. bekk grunnskóla. Er ætlunin að niðurstöður geti hjálpað kennurum 

að átta sig á hvar barnið er statt svo þeir geti unnið með þá þætti sem mælst hafa slakir. 

Rannsóknir hafa verið gerðar á því hvernig grunnskólinn vinnur með þær niðurstöður sem 

hann fær í hendurnar með hverju barni, en því miður virðist sem ekki sé litið til þeirra né 

unnið með barni í samræmi við þær (Guðrún Þ. Jónsdóttir og Jóhanna T. Einarsdóttir, 2013). 

Reynsla okkar sem að þessu verkefni stöndum er því miður sú sama og kemur fram 

í rannsókninni hér að ofan en báðar eigum við drengi sem mældust slakir í einhverjum þeim 

þáttum sem prófaðir voru með HLJÓM-2. Var niðurstöðum úr HLJÓM-2 ekki gerð nein skil 

né unnið frekar með þær þegar þeir hófu grunnskólagönguna. Drengirnir eru fæddir 2008 

og voru ekki á sama leikskóla. Fundurinn sem við áttum við deildastjóra þegar okkur voru 

tjáðar niðurstöðurnar er okkur enn í fersku minni. Við gerðum okkur ekki grein fyrir því 

hvort eða hvernig við gætum unnið með þær. Nú þremur árum síðar, eftir að hafa setið 

námskeiðin Þróun máls og læsis og Lestrarkennarinn á yngsta stigi grunnskóla, lesið 

fjöldann allan af rannsóknum tengdum HLJÓM-2 og þeim þáttum sem þar eru prófaðir, 

kviknaði hjá okkur áhugi til þess að finna lausn fyrir þá foreldra sem standa í sömu sporum 

og við gerðum. Við byrjuðum á að leggja fyrir rannsókn í aðferðafræði vorið 2016 þar sem 

þekking foreldra á HLJÓM-2 var athuguð. Ástæða þess var að athuga hvort fleiri foreldrar 

hefðu svipaða reynslu og við. Niðurstöðurnar voru eins og við bjuggumst við, foreldar vissu 

ekki hver tilgangur HLJÓM-2 er eða að það hefur forspárgildi fyrir síðara nám, einnig vissu 

þeir ekki hversu áhrifamikil snemmtæk íhlutun getur verið og endurspeglar það okkar 

upplifun sem ómenntaðra foreldra á sínum tíma. Námsörðugleikar geta verið erfðatengdir 

og er þá líklegt að annað foreldrið eða bæði glími eða hafi glímt við svipaðan vanda og 

barnið þeirra (Rhyner, 2009). 

         Eftir rannsókn okkar kviknaði sú hugmynd að útbúa verkefnahefti sem ætluð eru 

foreldrum barna sem mælst hafa slök í HLJÓM-2. Í heftunum er að finna stutt verkefni sem 

eru með einföldum og hnitmiðuðum texta ásamt hugmyndum að leikjum og umræðuefni 

fyrir foreldra sem þeir geta nýtt sér fyrir hvern þátt sem prófaður er á HLJÓM-2.  

Í þessari greinargerð verður fjallað um HLJÓM-2 og uppbyggingu verkefnaheftanna. 

Því næst verða hugtökin hljóð og hljóðkerfisvitund gerð skil ásamt því að fjallað verður um 

mikilvægi árangursríkrar þjálfunar og hlutverk foreldra við þjálfun barna sinna verður einnig 

rætt. Foreldrar geta nýtt sér heftin til þess að örva hljóðvitund barna sinna og geta unnið 

með snemmtæka íhlutun. Þannig geta foreldrar dregið úr líkum á því að barnið glími við 

námserfiðleika á skólagöngu sinni og aukið líkur á því að skólagangan verði þeim gagnleg 

og góð reynsla inn í framtíðina. 

2 Hvað er HLJÓM-2 

 

HLJÓM-2 er próf í leikjaformi sem lagt er fyrir elstu börn í leikskóla og er tilgangurinn að 

kanna hljóð- og málvitund barna með það að markmiði að finna þau börn sem eru í 

áhættuhópi fyrir síðari lestrarerfiðleika. HLJÓM-2 byggir á rannsókn sem hófst árið 1996. 

Rannsóknin var gerð af Jóhönnu T. Einarsdóttir talmeinafræðingi, Ingibjörgu Símonardóttur 

talmeinafræðingi og Amalíu Björnsdóttur sem þá starfaði sem dósent við Kennaraháskóla 

Íslands. Rannsókninni var ætlað að kanna hvort hægt væri að spá fyrir um námsgengi síðar 

á grunnskólagöngunni út frá athugunum á hljóðkerfisvitund og málþroska við fimm ára 

aldur. Alls tóku 267 börn þátt í rannsókninni og var þýðið börn á aldursbilinu fimm ára og 

fjögurra mánaða til fimm ára og tíu mánaða úr öllum leikskólum á höfuðborgarsvæðinu. 

Töldu því þátttakendur tæp 10% barna fædd 1991 og rúmlega 20% barna fædd 1992 á 

landinu öllu. Málþroski þeirra var kannaður með prófunum HLJÓM-2 og TOLD-2P en TOLD-

2P mælir almennan málskilning og máltjáningu.  

Þegar þátttakendurnir voru á 18. og 19. aldursári var haft samband við þá og þeir 

fengnir til að svara nokkrum spurningum. Auk þess var óskað eftir leyfi til að skoða 

námsframvindu þeirra úr samræmdum könnunarprófum 4., 7. og 10. bekkjar. Meiri hluti 

þátttakenda veitti leyfi til þess. Árangur samræmdra prófa var borinn saman við 

niðurstöður málþroskamælinga. Sterk tengsl voru á milli málþroska barna og niðurstaða úr 

samræmdum könnunarprófum. Þetta sýndi að niðurstöður málþroskamælinga í leikskóla 

geta spáð fyrir um námsgengi síðar á grunnskólagöngunni. Einnig leiddi rannsóknin í ljós að 

góð málþekking barna á leikskólaaldri er sá þáttur sem stuðlar hvað mest að farsælu 

námsgengi í grunnskóla (Jóhanna Einarsdóttir, Ingibjörg Símonardóttir og Amalía 

Björnsdóttir, 2011). Þessar niðurstöður eru í samræmi við erlendar rannsóknir. Þá er einnig 

sýnt fram á mikilvægi þess að gripið sé inn í með snemmtækri íhlutun komi nemendur illa 

út úr HLJÓM-2.  

Ef unnið er með börnum í takt við slakar niðurstöður á HLJÓM-2 í leikskóla og haldið 

áfram með frekari stuðningi þegar í grunnskóla er komið er hugsanlegt að hægt sé að koma 

í veg fyrir eða draga úr líkum á námsörðugleikum. Þar sem rannsókn þessi sýnir svo glöggt 

hversu marktækar niðurstöður úr HLJÓM-2 eru telja rannsakendur mikilvægt að 

leikskólakennarar vinni með þær niðurstöður sem gefast hverju og einu barni svo að 

skólaganga þeirra og framtíð geti orðið sem farsælust (Jóhanna Einarsdóttir o.fl., 2011). 

Flestir leikskólar á Íslandi leggja fyrir HLJÓM-2 prófið. Þegar börnin síðan byrja í 

grunnskóla virðast kennarar ekki fá nægar upplýsingar um niðurstöður úr HLJÓM-2 og hvort 

beitt hafi verið íhlutun og þá hversu mikilli. Eiga þeir þá í erfiðleikum með að vinna áfram 

með þau börn sem fengu slakan árangur á prófinu. Það sem þetta getur haft í för með sér 

er að börnin fá ekki þá þjónustu sem þau þarfnast og sú markvissa þjálfun sem gæti 

hugsanlega eflt þau í lestri tapast (Guðrún Þ.Jónsdóttir og Jóhanna T. Einarsdóttir 2013). 

 

2.1 Um verkefnaheftin 

Verkefnaheftin eru útbúin með það í huga að auðvelt sé fyrir foreldra að vinna þau með 

barninu. Hvert hefti fyrir sig er stutt og með einföldum útskýringum, en gefur foreldrum 

jafnframt hugmyndir að verkefnum og atriðum sem þau geta notað í daglegu lífi án þess að 

styðjast við heftin. Við lögðum áherslu á að skrifa og útskýra það sem er í heftunum á máli 

sem flestir foreldrar ættu að skilja og því eru þau ekki sett upp á fagmáli. Tölum við til að 

mynda ekki um fræðilega heitið samstöfur heldur segjum við „að klappa atkvæði í takt“. 

Okkur þykir mikilvægt að foreldrar finni ekki fyrir vanmáttarkennd þegar þeim eru kynnt 

heftin og því er mikilvægt að þeir sem það gera noti ekki fagmál þegar verkefnaheftin og 

mikilvægi snemmtækrar íhlutunar eru útskýrð.   

Eftir að niðurstöður úr HLJÓM-2 eru kynntar foreldrum er hugmyndin sú að þeim 

foreldrum sem þurfa á að halda gefist kostur á að fá þjálfunarhefti tengt þeim þáttum sem 

þarf að efla og geti því unnið með barninu sínu heima.  

Einungis þeim sem hafa farið á réttindanámskeið um fyrirlögn á HLJÓM-2 er heimilt að 

leggja prófið fyrir barn. Nauðsynlegt er að fyrirlögnin sé vel undirbúin og framkvæmd við 

afslappað andrúmsloft í hljóðlátu rými. Mikilvægt er að barnið sé vel fyrirkallað og verði 

ekki fyrir truflunum á meðan prófi stendur. Ef barnið er illa fyrirkallað eða verður fyrir 

einhvers konar truflunum getur það haft á áhrif á niðurstöður prófsins og endurspeglar ekki 

endilega getu barnsins. Prófið sjálft er samsett úr sjö misþungum þáttum og eru þeir 

eftirfarandi  

  

 Rím 

 Samstöfur 

 Samsett orð 

 Hljóðgreining 

 Margræð orð 

 Orðhlutaeyðing 

 Hljóðtenging 

Rím og samstöfur eru tiltölulega auðveldir þættir á meðan hljóðgreining og 

hljóðtenging reynist börnum erfið. Prófið er alltaf lagt fyrir í sömu röð og hér að ofan. Allir 

þessir þættir tengjast ákveðnum þáttum málþroskans og þá sér í lagi hljóðkerfisvitundinni. 

Hér á eftir verður samantekt á undirstöðuatriðum hvers þáttar sem prófaður er í HLJÓM-2 

og eru verkefnaheftin unnin út frá þeim (Ingibjörg Símonardóttir, Jóhanna Einarsdóttir og 

Amalía Björnsdóttir, 2002). 

2.2 Rím        

Til þess að geta rímað þarf barn að búa yfir hæfileika til þess að þekkja úr orð sem ekki 

ríma og eins að geta búið til rím. Þegar orðaforðinn er meiri á barn auðveldara með að finna 

samræmi orða sem hafa sömu endingu. Til þess að vekja áhuga barns er hægt að fara með 

vísur eða ljóðlínur sem barnið þekkir og eru byggðar upp á rími (Ásthildur Bj. Snorradóttir 

og Valdís B. Guðjónsdóttir, 2001). 

Erlendar rannsóknir í þessum efnum hafa langflestar sýnt að færni barns á ungum aldri 

við að ríma hefur fylgni við síðari lestrartileinkunn þess. Sömu niðurstöður lágu fyrir að baki 

rannsóknarinnar HLJÓM-2, að sterk fylgni var á milli þess að geta rímað og lestrarfærni bæði 

við lok 1. og 2. bekkjar (Ingibjörg Símonardóttir o.fl, 2002). 

 

2.3 Samstöfur  

Betur þekkt sem atkvæði orða en til þess að barn geti unnið með samstöfur þarf það 

að búa yfir samhæfingu talaðs máls og handa. Þegar þjálfun á þessum þætti fer fram þarf 

barnið að klappa á sama tíma og það segir orðið sem unnið er með og geta fellt klappið að 

heyrnrænum hrynjanda orðsins. Þessi þáttur er mikilvægur grunnur í þróun 

hljóðkerfisvitundar þó svo að hann hafi ekki mælst með eins sterka fylgni við lestrarfærni 

síðar á skólagöngunni (Ingibjörg Símonardóttir o.fl, 2002). 

 

2.4 Samsett orð 

Til þess að vinna með þennan þátt þarf barnið að átta sig á beygingarfræðilegum og 

hljóðfræðilegum reglum tungumálsins en til þess þarf það að nota málmeðvitund sína. Þessi 

þáttur reynir því á hljóðkerfisvitund, orðaforða, merkingarmálfræði og málmeðvitund, 

heyrnrænt minni og ályktunarhæfni. Rannsóknin sem HLJÓM-2 byggir á sýndi að þessi 

þáttur hefur góða fylgni við lestrarfærni í 1. og 2. bekk (Ingibjörg Símonardóttir o.fl, 2002). 

2.5 Hljóðgreining 

Að geta sagt til um hvort ákveðið hljóð heyrist í orði. Barnið þarf að hlusta eftir 

hljóðum í orðum og getað tileinkað sér hljóðfræðilega umskráningu. Sem dæmi er barnið 

spurt „heyrir þú /s/ í Rósa“, sá sem spyr barnið þarf að ýkja öll hljóð orðsins og lesa það 

hægt. Hæfni til slíkrar hljóðgreiningar er forsenda lestrarnáms og mældist sterk fylgni við 

lestur í 1. bekk en ekki eins sterk í 2. bekk (Ingibjörg Símonardóttir o.fl, 2002). 

 

2.6 Margræð orð 

Að finna orð sem hljóma hljóðfræðilega eins eða næstum eins en þýða ekki það sama. 

Hér reynir á ályktunarhæfni og rökvísi en þessi þáttur reynir einnig á sjón- og heyrnræna 

úrvinnslu og mál- og hljóðkerfisvitund. Þegar þessi þáttur er þjálfaður eru barninu sýndar 

fjórar myndir, tvær þeirra eru með myndum sem hljóma hljóðfræðilega eins og er barninu 

ætlað að finna þær. Færni í lestri í 1. bekk hefur þó nokkra fylgni með þessum þætti 

(Ingibjörg Símonardóttir o.fl, 2002). 

 

2.7 Orðhlutaeyðing 

Að geta endurtekið tiltekinn orðhluta af samsettu orði, til þess þarf barnið að átta sig 

á því að sum orð eru sett saman úr fleiri en einum orðhluta (Ásthildur Bj. Snorradóttir og 

Valdís B. Guðjónsdóttir, 2001). Þegar þessi þáttur er prófaður er barnið beðið um að segja 

hvaða orð verður eftir ef fyrrihluta samsetts orðs er sleppt. Til þess þarf barnið að hafa getu 

til þess að sundurgreina orðið. Þar reynir á hljóðkerfisvitund og málmeðvitund auk þess 

þarf barnið að hafa tilfinningu fyrir formi málsins. Þessi þáttur hefur mælst með góða fylgni 

við lestur í 2.bekk (Ingibjörg Símonardóttir o.fl, 2002). 

 

2.8 Hljóðtenging 

Er sá hæfileiki sem þarf til þess að geta hlustað á og aðgreint stök hljóð og tengt þau 

síðan saman í orð. Í þessum þætti er barnið fengið til þess að tengja tvö til þrjú málhljóð 

heyrnrænt saman í eitt orð. Orðið er lesið hægt og hver stafur fyrir sig ýktur lítillega þannig 

að um það bil ein sekúnda er á milli stafa. Þetta reynir bæði á hljóðavitund og 

hljóðkerfisvitund barnsins og hefur þessi þáttur góða fylgni við lestur barns í 2.  bekk 

(Ingibjörg Símonardóttir o.fl, 2002). 

3 Hljóða- og hljóðkerfisvitund 

 

Hljóðkerfisvitund (e.phonological awareness) er hæfni eða næmi einstaklings til þess að 

beita hljóðum tungumálsins á meðvitaðan hátt. Þetta er vítt hugtak sem útskýrir vitundina 

á þann hátt að geta hugsað um, skoðað og breytt viljandi hljóðrænum þáttum tungumálsins 

(Scarborough og Brady, 2002). Þessi hæfni felst í því að geta greint talmál niður í smærri 

hljóðeiningar og að geta unnið með þær á margskonar hátt.  

Skilgreiningin á góðri hljóðkerfisvitund er að hafa gott næmi fyrir öllum hljóðeiningum 

málsins og geta sleppt úr, bætt við og/eða skipt um hljóð eða atkvæði í orðum. Ýmsar 

rannsóknir hafa sýnt fram á að bæði leikskólabörn og fullorðið ólæst fólk á í erfiðleikum 

með að greina orð í smærri hljóðeiningar, til dæmis atkvæði og stök hljóð sem sýnir fram á 

að veikleikar í hljóðkerfisvitund hafa áhrif  á allt lestrarnám (Helga Sigurmundsdóttir, e.d.-

a). Jafnframt hefur komið í ljós samkvæmt rannsóknum að til þess að ná góðri lestrartækni 

sé grundvallaratriði að hljóðkerfisvitundin sé góð. Tungumál sem eru ekki skrifuð hljóðrétt 

og mál sem hafa tákn eins og til dæmis kínverska eru þar ekki undanskilin (Jóhanna T. 

Einarsdóttir, Ingibjörg Símonardóttir og Amalía Björnsdóttir, 2013). 

Flest börn á aldursbilinu fjögurra til sex ára ættu að vera komin með gott vald á 

móðurmálinu sínu og geta gert sér grein fyrir hljóðfræðilegri uppbyggingu talaðs máls og 

byrjað að leika sér meira með tungumálið. Ný orð líta dagsins ljós, þau fara að ríma meira 

og verða meðvituð um hvað rímar og hvað ekki, bullríma og leika að hljóðum og orðum. 

Þessi þroski er mikilvægur vegna þess að hann er grunnur alls lestrarnáms (Ingibjörg 

Símonardóttir o.fl. 2002). Hljóðkerfisvitundin getur verið óhlutbundin og því eru börn oft 

frekar ómeðvituð um ýmsa þætti hennar þar til þeim er bent á þá. Börn gera sér oft ekki 

grein fyrir því að orð samanstanda af stökum hljóðum talmálsins og fara ekki að gera sér 

grein fyrir því fyrr en þau læra stafrófið og tengingu þess við hljóð tungumálsins (Helga 

Sigurmundsdóttir, e.d.-a). 

Þróaðasti hluti hljóðkerfisvitundarinnar kallast hljóðavitund (e. phonemic awareness), 

en hún er forsenda þess að skilja tengsl bókstafa og hljóða og að geta lesið úr táknum 

bókstafanna (Combs, 2012). Þau börn sem hafa slaka hljóðavitund eiga í hættu á að lenda 

í erfiðleikum með að læra heiti og hljóð bókstafanna því að hljóðavitundin er sú vitund sem 

tengir saman bókstafsheitin og hljóð þeirra í minninu (Combs, 2012). 

Niðurstöður athuganna á hljóðavitund barna áður en formlegt lestrarnám hefst geta 

gefið til kynna hvernig barninu á eftir að ganga í náminu fyrstu skólaárin. Með því að skima 

fyrir styrk- og veikleikum í hljóðavitund er hægt að kenna í samræmi við það. Þau börn sem 

greinast með slaka hljóðavitund eiga í meiri hættu á að lenda í erfiðleikum með lestrarnám 

og því er mikilvægt að beita snemmtækri íhlutun. Um leið og upplýsingar liggja fyrir um að 

barn sé með veikleika í hljóðavitund og að vandi er ljós er hægt að beita markvissri íhlutun 

og auka möguleika barnsins á að ná jafnöldrum sínum og draga úr líkum á 

lestrarörðugleikum (Combs, 2012). 

Líkur aukast á að börn lendi í erfiðleikum með að læra að lesa ef ekki er brugðist 

markvisst við og standa þau þá höllum fæti alla skólagönguna. Í niðurstöðum erlendra 

rannsókna kemur fram að líkur eru á að börnum með frávik í málþroska í byrjun skólagöngu 

gangi verr í námi en jafnöldrum þeirra og á það við bæði lestur og lesskilning (Jóhanna 

Einarsdóttir of.l, 2011). 

4 Árangursrík þjálfun og þátttaka foreldra 

 

Eins og fram hefur komið vísa orðin hljóðkerfisvitund og hljóðavitund í tilfinningar fyrir 

orðum, málhljóðum og orðhlutum eins og þau hljóma og eru sögð í mæltu máli. Síðustu ár 

hafa verið gerðar rannsóknir sem benda til þess að þessi vitund hafi tengingu við 

lestrarnám. Komið hefur í ljós að líklegt þykir að því meðvitaðra sem barn er um málhljóð 

aukast líkur á að því gangi vel að læra að lesa (Guðrún Bjarnadóttir, 2004). 

Þjálfun hljóðkerfisvitundar felur í sér að auka hæfni og getu barna til þess að bera 

kennsl á stafi, uppgötva og/eða eyða stöfum, þekkja orðarugl, rím og atkvæði. Í 

rannsóknum What Works Clearinghouse (2006) kemur fram að snemmtæk íhlutun hafi 

jákvæð áhrif á þjálfun hljóðkerfisvitundar. Niðurstöðurnar hafa sýnt jákvæð áhrif og aukna 

getu nemenda þegar skoðaðir voru eftirfarandi þættir: stafaþekking, hljóðkerfisúrvinnsla 

og bernskulæsi (Institute of education sciences, 2006). 

Bernskulæsi er undanfari þess að barn læri að lesa en til þess þarf ákveðna þekkingu, 

viðhorf og færni sem þróast sem ómeðvituð lestrarhegðun barna á leikskólaaldri. 

Skilgreiningin er sú að börn öðlist þekkingu með bókalestri og málhvetjandi samskiptum við 

fullorðna og með eigin uppgötvunum á ritmáli í sínu nærumhverfi áður en formleg kennsla 

hefst (Helga Sigurmundsdóttir, e.d.-c). 

Viðhorf og skoðanir foreldra hafa áhrif á bernskulæsi barna. Samskipti á milli þeirra og 

barnanna heima fyrir geta endurspeglað hvernig þau læra að lesa, skrifa, nota tölur o.fl. Oft 

hafa foreldrar sínar eigin hugmyndir um hvaða hlutverki þeir gegna þegar kemur að því 

kenna börnum læsi. Skoðanir þeirra mótast oft af því hvað er að gerast inn á heimilum. 

Margir foreldrar halda að bernskulæsi sé einungis tengt grunnskóla og ýta þeir þá síður 

undir bernskulæsi áður en skólaganga hefst. Forsenda þess að börnum gangi vel að læra 

lestur er að það sé lesið fyrir þau og að foreldrar ýti undir áhuga barna á bókum og lestri. 

Þegar foreldrar skoða eða lesa bækur með börnum getur það aukið athygli og áhuga 

barnsins að tengja atburði eða hluti í bókunum við reynslu barnsins eða eitthvað sem það 

þekkir nú þegar (Rhyner, 2009). 

 Á þennan hátt vinna foreldrar út frá áhuga barnsins sem verður þeim svo hvatning fyrir 

áframhaldandi þátttöku í bernskulæsi. Með því að læra ný orð og hljóðaraðir, eflist 

hljóðkerfisvitundin. Þýðingarbær munur hljóðanna í orðum eða hljóðungar verða þeim mun 

mikilvægari þegar ný orð bætast í orðaforðann. Hin stækkandi orðræða blómstrar einnig ef 

einstaklingur gerir sér grein fyrir þessum hljóðungum. Ef börn gera sér grein fyrir að t.d. hús 

og mús eru mjög lík orð en standa fyrir mjög ólíka hluti eru þau líklegri til að skilja og nota 

þessi orð rétt, þau munu einnig eiga auðveldara með að tileinka sér önnur lík orð eins og til 

dæmis lús og krús. Þessi gagnkvæma þróun orðræðunnar og hljóðvitundar er grunnur í 

þjálfun hljóðkerfisvitundarinnar (Rhyner, 2009).  

Hér á landi hafa ekki verið gerðar margar rannsóknir um þjálfun hljóðkerfisvitundar en 

Guðrún Bjarnadóttir gerði eina slíka árið 2004 og notaði sem mælitæki bókina Markviss 

málörvun sem byggð er á kenningum málvísindamannsins Ingvars Lundbergs um að unnt 

sé að kenna börnum hljóðkerfisvitund án þess að nota bókstafstákn stafrófsins og það 

myndi í raun auðvelda þeim lestrarnámið (Guðrún Bjarnadóttir, 2004; Helga Friðfinnsdóttir, 

Sigrún Löve og Þorbjörg Þóroddsdóttir, 1999). 

Rannsókn Guðrúnar (2004) var gerð á þremur árgöngum leikskólabarna sem voru á 

síðasta ári leikskóla og fyrsta ári grunnskóla. Með bók Lundbergs átti að meta hvort þjálfun 

í hljóðkerfisvitund myndi skila árangri og börnunum myndi vegna betur í lestrarnámi. Í 

fyrsta árganginum var bókin ekki notuð en í öðrum og þriðja árganginum var hún notuð. 

Annar árgangurinn fékk beina kennslu úr bókinni en sá þriðji fékk verkefni sniðið að þeirra 

getu. Niðurstöður rannsóknarinnar leiddu í ljós að marktækur munur var á þeim börnum 

sem fengu þjálfun og þeim sem fengu ekki þjálfun. Þeim börnum sem fengu tilsniðin 

verkefni gekk betur í lestri eftir fyrsta ár sitt í grunnskóla heldur en þeim sem fengu 

hefðbundna kennslu. 

Hér á landi eru um 95% fimm ára barna í leikskólum (Hagstofa, 2016) og má því segja 

að hér ríki einstök aðstaða til að veita markvissa málörvun, meðferð og ráðgjöf á 

leikskólastigi. Til þess að efla hæfni barna sem talin eru í áhættuhópi er best að tryggja að 

upplýsingar um þá þjálfun og þjónustu sem börnin hafa fengið berist á milli skól astiga 

(Mennta- og menningarmálaráðuneytið, 2007). 

 

4.1 Snemmtæk íhlutun 

Rannsóknir hafa sýnt að þegar grunur leikur á að barn glími við einhvers konar mál- eða 

lestrarerfiðleika þá er mikilvægt að grípa inn í eins fljótt og auðið er. Slíkt inngrip nefnist 

snemmtæk íhlutun (e. Early intervention). Ríkjandi viðhorf bæði hér á landi og í fleiri 

löndum sem ganga út á að „bíða og sjá til“ eða „þetta lagast líklega“ eru ekki að virka. Slíkt  

viðhorf er hættulegt og meiri líkur eru á að erfiðleikar aukist frekar en að þeir lagist (Tryggvi 

Sigurðsson, 2001). 

Um leið og grunur leikur á að um lestrarerfiðleika sé að ræða er mjög mikilvægt að grípa 

inn í eins fljótt og auðið er því vitað er að góð lestrargeta getur gefið börnum forskot í námi 

og aukið velgengni þeirra í öðrum námsgreinum. Ef illa gengur eru líkur á að sjálfstraust og 

mat á eigin getu sé ábótavant og miklar líkur eru á að það hafi áhrif á líðan og nám barna. 

Börn sem venjast lélegum lestrarvenjum eiga í hættu á að eiga erfitt með að leiðrétta 

lesturinn seinna meir (Helga Sigurmundsdóttir, e.d.-b). 

Til þess að barni gangi vel í námi er mikilvægt að beita snemmtækri íhlutun ef athuganir 

hafa leitt í ljós slaka færni. Erlendar rannsóknir hafa sýnt að með markvissri þjálfun á 

leikskólaaldri er hægt að undirbúa börn betur svo að líkurnar á því að þeim gangi vel í 

lestrarnámi aukist. Ef ekki er brugðist markvisst í upphafi skólagöngu við lestrarkennslu 

barna sem standa höllum fæti er hætta á að þeim gangi verr en jafnöldrum þeirra alla 

skólagönguna (Jóhanna T. Einarsdóttir o.fl., 2011). 

Í rannsóknum Amalíu, Jóhönnu og Ingibjargar (2013) á síðari líðan og reynslu barna er 

ljóst að slakur árangur á HLJÓM-2 hefur ekki einungis áhrif á námsgetu barna heldur einnig 

á reynslu þeirra í skóla. Börn sem sýndu slakan árangur á HLJÓM-2 voru líklegri til þess að 

vera strítt eða lögð í einelti. Einnig þótti þeim námið vera erfiðara og leiðinlegra. Til þess að 

minnka líkur á námsörðugleikum barna er mikilvægt að betri samvinna náist milli leikskóla, 

grunnskóla og foreldra svo hægt sé að sinna þörfum nemenda betur og draga úr líkum á að 

þau upplifi grunnskólagönguna á neikvæðan hátt. 

Í skýrslu nefndar um lestrarörðugleika og leshömlun sem skipuð var af Mennta- og 

menningarmálaráðuneytinu (2007) eru gerðar tillögur um leiðir og lausnir fyrir börn sem 

eiga við lestrarvanda að stríða. Þar kemur fram að snemmtæk íhlutun geti haft áhrif og lagt 

er til að litið verði á hvernig hægt er að beita reglubundinni skimun meðal leikskólabarna. 

 

4.2 Mikilvægi foreldrasamstarfs 

Foreldrar sem styðja við nám barna sinna heima fyrir og eru í góðu samstarfi við leikskóla  

þar sem eru sameiginleg námsmarkmið eru líklegri til þess að hafa jákvæð áhrif á félags- og 

vitmunaþroska barna sinna (Blatchford, Sylva, Muttock, Gilden og Bell, 2002). Í 

aðalnámskrá leikskóla kemur fram að:   

Líðan barns í leikskóla er samtvinnuð velferð fjölskyldu þess og heimilis. 

Sjónarmið foreldra og framlag þeirra til leikskólastarfs er mikilvægur liður í því 

að hafa heildarsýn á velferð og vellíðan barna. Þegar börn hefja leikskólagöngu 

þurfa foreldrar og leikskóli að leggja grunn að samstarfi þar sem umhyggja og 

velferð barna er höfð að leiðarljósi (Mennta- og menningarmálaráðuneyti, 

2011).  

Samkvæmt núgildandi lögum um leikskóla sem sett voru fram árið 2008 voru lagðar línur 

að samstarfi foreldra og leikskóla. Í þeim kemur fram að skólar skuli stuðla að góðu og 

öflugu samstarfi við foreldra og að mikilvægt sé að kennarar vinni með foreldrum að námi 

og þroska barna (Lög um leikskóla, nr. 90/2008). Þess má geta að í aðalnámskrá leikskóla 

(2011) kemur einnig fram að foreldrar eigi að hafa gott aðgengi að upplýsingum um 

leikskólastarfið og börn sín. 

 Í reglubundnum samtölum milli foreldra og leikskólakennara gefst tækifæri til að ræða 

saman og finna sameiginlega markmið til þess að efla þroska, líðan og nám barns bæði 

heima fyrir og í leikskólanum. Mikilvægt er að góðar upplýsingar flæði á milli skóla og 

heimila því það er grunnur að námi barnsins. Því betra sem samstarfið er því meiri líkur eru 

á góðum stuðningi og hvatningu. Á lokaári leikskólabarna er lögð áhersla á að tengsl á milli 

leikskóla og grunnskóla sé samstarfsverkefni barna, foreldra, kennara og annarra 

starfsmanna beggja skólastiga. Velferð barnsins er höfð að leiðarljósi og þroski þess og 

menntun er í brennidepli (Aðalnámskrá leikskóla, 2011). 

5 Lokaorð 

 

Um ókomna framtíð mun áreiðanleiki málþroskaprófsins HLJÓM-2 hafa gríðarlega mikla 

þýðingu fyrir skólahald á Íslandi. Það að hafa slíkt mælitæki getur komið í veg fyrir að börn 

heltist úr lestinni þegar líður á skólagönguna sé unnið rétt með það og nemandanum veittur 

tiltekinn stuðningur og örvun í þeim þáttum sem hann skoraði lágt í á HLJÓM-2. 

Mikilvægt er í ljósi fyrri rannsókna um hversu stórt hlutverk foreldra vegur hvað 

þetta varðar að þeim sé gefinn kostur á því að fá frekari upplýsingar um hvernig þeir fara 

að því að bregðast við mælist barnið slakt í einhverjum af þeim þáttum sem prófaðir eru á 

HLJÓM-2. Svo virðist sem foreldrar séu ekki nægilega upplýstir um sitt hlutverk en raunin 

er að oftar en ekki er ábyrgðin í þeirra höndum þegar kemur að því að hefja samvinnu við 

skólann um leið og skólaganga hefst. 

Foreldrar spila stóran þátt í námsuppeldi barna sinna en margir hverjir hafa hingað 

til ekki áttað sig á því ef til vill vegna þess að þeir hafa ekki fengið nein verkfæri til þess að 

styðja sjálfir við barnið í og við lok leikskóla og telja það jafnvel ekki í sínum höndum. Með 

því að virkja foreldra barna sem koma slök úr HLJÓM-2 og beita markvissri þjálfun eru börn 

vonandi betur undirbúin þegar grunnskólaganga þeirra hefst. Eins og fram hefur komið eru 

miklar líkur á að barn sem er slakt í ýmsum þáttum hljóðkerfisvitundar vegni betur í námi 

ef beitt er snemmtækri íhlutun.   

Við teljum að kynna þurfi HLJÓM-2 betur fyrir foreldrum leikskólabarna, bæði til 

þess að þeir átti sig á mikilvægi snemmtækrar íhlutunar og eins til þess að þeir geti fylgt því 

eftir að barni fái þá aðstoð sem það þarf þegar grunnskólanám hefst. Því er nauðsynlegt að 

grípa til aðgerða ef sá möguleiki er fyrir hendi að sporna við námsörðugleikum. Með þessu 

verkefni vonumst við til að geta komið til móts við foreldra svo þeir hafi tækifæri til þess að 

grípa inn í og aðstoða barn sitt svo skólaganga þess verði sem farsælust ef að í ljós kemur 

að einhverjir af þeim þáttum sem verið er að meta koma illa út. Brýnt er að tryggja að 

niðurstöðum úr HLJÓM-2 sé fylgt betur eftir þegar barn byrjar skólagöngu sína og að til séu 

aðgengileg verkfæri handa öllum þeim sem koma að námsuppeldi barna. 

